         11 сыйныфта татар әдәбияты дәресе.
Тема: Әдәби әсәр эчтәлегендә психологизм.
Максат.

Дидактик: психологизм төшенчәсен бирү.

Үстерелешле
:иҗади һәм фәнни фикерләү күнекмәләре үсеше өчен җирлек булдыру

 Тәрбияви:
персонажның кичерешләрен ачу аша туган йортка, ата-анага хөрмәт хисе уяту
Җиһазлау: 
Экран , ноутбук, фронттан килгән хатлар,  “Әдәбият белеме.
Терминнар һәм төшенчәләр сүзлеге”,Әмирхан Еникинең “Бер генә сәгатькә” хикәясе
Дәрес барышы:
- Хәерле көн, хөрмәтле хезмәттәшләрем!
 Мастер классның төп проблемасы.

Белгәнебезчә, бүген замана баласы өчен китап , бигрәк тә  әдәби әсәрләрне уку шактый зур проблемага әйләнә бара.Тел, әхлак югала барган шушы чорда ничек итеп әдәби әсәрләр аша укучыларның күңелләренә юл табарга, аларның уй-хисләрен уятырга, кичерешләрен кыйммәтләргә якынайтырга!?
I. Мотивлаштыру- ориентлаштыру.
  Кулымда шушы тартмада бик кадерле истәлек.Җитмеш ел элек язылган сугыш уты эченнән кайткан өчпочмаклы хатлар...
  Бу хатларда солдат язмышы, солдат хисләре. Бертуган абыйлы-энеле Һилаловлар
бүгенге көндә Имәнкискә авылында яшәүче Зөләйха апаның абыйлары, икесе дә 18 яшьләрендә сугышта һәлак булганнар. 
   Әйдәгез шулар белән танышыйк.
( хатлар укыла)
1 төркем. 
    Сез ки Имәнкискә авылында калган гәзиз әнкәем белән гәзиз әткәемә бик сагынып вә бик саргаеп бик күп сәләм .... Авылда нинди хәлләр бар соң авыл тыныч яшиме колхоз икмәк бүлмәдеме әле. Ашарга ничек соң үзегезнең Авылда быел бәрәңгеләр ничек булды  Бу якларда бәрәңгеләр яхшы уңган игеннәр кырда калып черемәдеме абыйның хәбәре юкмы  хәбәре булса адресын языгыз әле 
      Әти-әни хуш сау булыгыз сугышның үзенә хәбәр көтәбез хәерле булсын инде исән сау кайтып сезнең белән бергә булыр көннәр булырмы ярый хуш сау булыгыз исән сау күрешергә язсын ходай сагынып хат язучы улыгыз Хәмәтша 

                                                       2 төркем

... мин җаткан җирдә шуның шикелле балалар бар да Минневәли искә төшеп китә җыларлык булып китәм үзем кайсы көнне башлар авыртып киткән вакытта өйне сагынып җылап җибәрәм бер-ике җыр җырласам да кич белән хәзер җылап җибәрәм мин үзем бу җирдә озак тормам ахры мин бу җирдән чыккач кая икәнен беләсез инде мин җылагач җанымда ятучы бер урыс малай ник җылыйсың дип әйтә мин аңа карышы бик өйне сагынам дим монысында кулым раный булган иде инде тагын нишләрем или үлеп калырым или исән калырмын үлеп калсам хәер догадан ташламагыз хәзер бик каты ява яңгыр икәнен беләсез инде улыгыз Хәсәнша.

Укытучы:  Хатларда нинди хис-кичерешләр?

Көтелгән җавап. Борчылу, сагыну хисләре.

Укытучы.Солдат хатларында иң тирән хисләр- туганнар өчен кайгыру , туган илне, туган йортны сагыну  хисләре чагыла.
 Сугыш фаҗигасе тудырган әлеге хисләр тагын нинди чаралар аша безгә килеп җитә?

Көтелгән җавап. Әдәби әсәрләр аша да сугыш фаҗигасе белән танышабыз.
 Укытучы. Бүген , укучылар, фронтовик язучы Әмирхан Еникинең “ Бер генә сәгатькә” хикәясенә тукталырбыз.
  Ышанам, сез аны өйдә укып килгәнсездер. Сюжетны искә төшерик.
( сюжет чылбырлап сөйләнә, музыкаль фон- поезд тавышы, көпчәкләрнең авыр шалтыравы)
    Сугыш вакыты. Галимҗан абзый белән Мәрьям апа да улларын моннан ике генә чакрымдагы станциядән сугышка озатканнар.Моңа кадәр Мәрьям апа үтеп йөрүче поездларга игътибар да итмәгән. Хәзер исә аның тәрәзәдән әлеге юлга карап кына утырасы килә.Көтмәгәндә ананың кече улы Гомәр кайтып керә.Үтеп барышлый гына тукталган.Бер генә сәгатькә.Мәрьям апа нишләргә дә белми.Мунча да кертәсе килә, тавык суеп, аш та пешерәсе килә.Гомәрнең кайтуын белеп, авыл халкы килеп җитә. Кайсы сугыш турында, кайсы якыннары турында сораштыра. Мәрьям апаның олы улы Фатихтан да, уртанчы улы Шакирдан да хат-хәбәр юк икән. Камилә килене дә борчыла.
      Гомәр поездга утырып сугышка китеп бара. Аның бик тә сөйгәне Заһидәсен күрәсе килә, әмма алар очраша алмый калалар.Икенче көнне Мәрьям апа улының чынлап кайтканына ышанмый.Хикәя улының бөтенләй кайтуына ышаныч белән төгәлләнә.
Укытучы .Рәхмәт, укучылар. 
II.Төп өлеш.

Проблемалы сорау.

Бер генә сәгать эчендә сез нинди хис-тойгылар, нинди кичерешләр аша үттегез?
- Әйдәгез, әсәрнең  иң әһәмиятле өлешләренә тукталыйк, өзекләр аша искә төшерик.

1) Инде сугыш башлангач, өч улы шул кечкенә станциядән, кызыл вагоннарга утырып, кояш батышына таба фронтка киттеләр.Мәръям абыстайның исәбенчә, алар кайчан да булса ... шушы кечкенә станциягә кире кайтып төшәргә тиешләр иде. Һәм менә ул  күңеле моңсу сагыш белән тулган  яки бер дә сәбәпсез эче пошкан минутларда тәрәзәдән тимер юл буена карап торырга гадәтләнде.
    Көтелгән җавап.

 Фронтка озату авырлыгы, сагыну, юксыну хисе ---- ул гадәткә әйләнгән.
   Укытучы. Алга таба нинди кичерешләр күрә алдыгыз?

  2) Күпме- азмы ятканнан соң, ул йокыга талган кебек булды...  Менә бервакытны аның колагына:
- Әни !- дигән тавыш ишетелде, ләкин аңына барып җитмәде, тик гәүдәсе генә сискәнеп куйды.

   _ Көтелгән җавап.

Аптырау, гаҗәпләнү ------ төш күрү аша сагыну хисенең дәрәҗәсе бирелә.

  Укытучы. Төш күрү аша.Төш өнгә әйләнә, ана сөенечен кая куярга белми, әмма ул хис күпме  дәвам итә?

3) – Юк, әти ... мин бик аз вакытка, бары бер генә сәгатькә!

   Бу хәбәрнең тәэсире барысына да шундый булды ки ...алар бу тавыштан ничектер барысы берьюлы кинәт катып калдылар.Галимҗан абзый улына кызганыч елмаю белән, ышанмыйча карый.Мәръям абыстай исә, бөтенләй таң калып, күзләрен зур ачып, улына текәлгән иде.
Көтелгән җавап.

Аптырау, гаҗизләнеп калу ----- тышкы детальләр, мимика, жест аша гәүдәләнә.

Укытучы.  “ Бер генә сәгатькә” дигән сүзләреннән соң Гомәр нишләде?

4) Гомәрнең йөрәге әнисен кызганудан сызлана башлады һәм күңеленә ихтыярсыз: “Юкка үзләренә күрендем”,- дигән уй да килеп куйды... Бигрәк тә әнисенең зәгыйфь
йөрәген шундый капма-каршы тойгылар утына салуда үзен гаепле дип белү аның өчен

авыр иде.Шуңа күрә ул күңелендә булган янә бер кадерле теләген – яратып йөргән кызы Заһидәне күрәсе килүен әтисе белән әнисенә сиздерүдән куркып утыра, “Заһидәне телгә алсам, бары аның өчен генә кайткан булып күренермен”,- дип уйлый иде. 

Көтелгән җавап.

Үкену, оялу , уңайсызлану ----  капма-каршы хисләр аша, антитеза аша бирелә.
Укытучы. “Бер генә сәгатькә...” сүзләре Мәрьям абыстайны нинди халәткә китерде?
5) Мәръям абыстай сүзсез, акрын гына елавыннан тәмам кечерәеп кала.Яшьләре аның,
ана йөрәгендә изге бер чишмә ачылган шикелле, туктаусыз агалар. 
Көтелгән җавап.

 Татар халкына хас түземлелек, сабырлык ------яшерен күз яшьләре аша бирелә.
Укытучы. Сабыр итә белү, түземлелек  кебек милли сыйфатлар тагын хикәядәге кайсы образга хас?

6)  Заһидә  янә    бераз      бара   төшеп,   юл   буена       чирәмгә   утырды.   Ул   беркемгә  үпкәләми  дә,  беркемгә    ачуланмый   да иде . Ул   бары   йөрәге   төбеннән   күтәрелгән ,  бөтен     тәне    буйлап     йөгергән     тиле    ярсуны   баса алмыйча газаплана. Ул янындагы үләннәрне йолкып-йолкып ала, аларны тешли яки калтыранган бармаклары белән бик вак итеп өзгәли.
Көтелгән җавап.

Язмышка буйсыну, газап катыш тетрәнү , үкенеч ---- аң томалану, хаос аша гәүдәләнә.
Укытучы. Дөрес, укучылар, кичерешләрнең иң югары ноктасы- аң томалану, аң белән хәрәкәтләрнең тәңгәл килмәве тагын да дәвам итсәк кайсы өзектә күбрәк чагыла?
7) –Килен балам, Гомәрем ничә чынаяк чәй эчте әле?- дип сорап куя.

     Яки бераздан борчылып:

- Килен, Гомәрем катыкны яратып ашадымы икән?-ди.

 Яки уйланып йөри-йөри дә:

- Килен, Гомәр нәрсә диде әле?- дип , Камилә һич хәтерләмәгән нәрсәне белергә тырышып азаплана.

  Көтелгән җаваплар.

 Хәтергә килмәгән нәрсәне белергә тырышып азаплану --- үз-үзенә  сөйләшү аша бирелә.

  Укытучы. Үз-үзенә сөйләшүгә китергән бер генә сәгать эчендә булган вакыйгалар сездә нинди хисләр уятты, укучылар?

Көтелгән җаваплар.

1. Бер гаилә язмышының  эчке кичерешләре  аша без миллионлаган кешеләрнең уй- кичерешләрен тойгандай булабыз.

2. Сугышка киткән солдатларны озатып калган аналарның, сөйгән ярларының кичерешләрен янә тагын бер тапкыр күңелебез аша үткәреп, сугышка нәфрәтләнәбез.
3. Заһидәне кызганабыз, аны юатасы, башларыннан сыпырасы, я иңнәребезгә куеп, аны елатасы килә.өненә кайтарасы килә.

4. Әнисенә бер сәгатьтә булган вакыйгалар турында ныклап сөйлисе килә.

III. Йомгаклау, нәтиҗә чыгару.
  Укытучы Шушы хисләр җыелмасын төрле сурәтләү формалары аша бирүне без нинди термин белән атарбыз, укучылар?

 -- Психологизм. 

  Укытучы. Нәрсә булды инде ул психологизм? Сүзлекләрдән дә файдалана аласыз.

Психологизм – (гр.psych-күңел,logos-төшенчә)-персонажның эчке дөньясын,ягъни хисләрен,фикерләрен,кичерешләрен, теләк-омтылышларын..,матур әдәбиятның үзенчәлекле алым-чаралары ярдәмендә мөмкин кадәр тулы, җентекле һәм тирән итеп сурәтләүне күздә тоткан эчтәлек-форма категориясе.

  Укытучы. Рәхмәт, укучыларым. Укчылар менә мин шушы көннәрдә генә хат алдым бит әле. Армия сафларында хезмәт итүче укучымнан хат алдым. Менә ниләр яза ул.

 Исәнмесез Гөлнур апа!
 Сезгә зур хөрмәт белән укучыгыз Гәлләмов Ленар хат яза. Хәлләрегез ничек 

соң? Авырмыйсызмы? Күрмәгәнгә күп вакыт та үтмәде, ә мин инде үземнең мәктәбемне, туган авылымны, укытучыларымны сагындым. Туган якның кадерен мин монда килгәч кенә аңладым. Дөрес әйткәнсез икән, мәктәп сагындырачак диеп. Сагындыра, бик сагындыра. Бер генә дәрескә кереп утырыр идем. Чын күңелемнән әйтәм... Хәтта күздән яшьләр бәреп чыкты.Дусларыңнан еракта яшәүдән дә авыр әйбер юк икән ул...
  IV.Өй эше.

  Укытучы.Укучылар, әйдәгез Ленарга хат языйк. Менә сезгә иҗади өй эше шушы булыр.

